
· Mae dwy lefel wahanol o fywyd i’w gael yn ôl y Beibl: bywyd dyddiol ar lefel gnawdol a bywyd ysbrydol lle mae dyn/dynes wedi dod i berthynas â Duw trwy gredu yn Iesu Grist. 
· Yn dilyn felly, rhaid bod dau fath o farwolaeth.  Mae’r Beibl yn sôn am farwolaeth gorfforol lle mae’r enaid yn cael ei wahanu oddi wrth y corff a marwolaeth ysbrydol, sef gwahaniad yr enaid oddi wrth Dduw.
Pam mae pobl yn marw?
· Daeth marwolaeth i’r byd oherwydd anufudd-dod Adda ac Efa yng Ngardd Eden.  Rhoddodd  Duw ewyllys rydd i bawb i wneud eu penderfyniadau eu hunain.  Dewisodd Adda ac Efa anufudd-dod . Arweiniodd hyn at farwolaeth ysbrydol – sef torri’r berthynas agos a chariadus oedd rhwng dyn a Duw (Gen.3:8) a marwolaeth gorfforol (Gen.5:5). 
· Ystyr pechod yw disgyn yn fyr o safon Duw a phechod yw achos marwolaeth.
·  Mae marwolaeth yn taro pobl mewn ffyrdd gwahanol: henaint, afiechyd, damweiniau a thrais.* 

Marwolaeth Crist
· Profodd yr Arglwydd Iesu Grist farwolaeth gorfforol ar y Groes. 
· Bu farw Adda oherwydd ei fod yn bechadur ond bu farw Crist heb gyflawni’r un pechod.  Bu farw yn lle a thros eraill.  Bu farw er mwyn i bobl y ddaear gael cyfle unwaith eto i gael perthynas fyw gyda Duw. 
· Yn ôl y Beibl mae marwolaeth wedi colli ei afael ar bob Cristion.  Nid yw Cristion i ofni marwolaeth am fod bywyd tragwyddol ar gael yn y nefoedd i’r rhai sy’n credu yng Nghrist (Datg.1:18; 1 Cor.15:55).
Tristwch marwolaeth

· Nid yw pobl yn dymuno colli cwmni a phresenoldeb eu hanwyliaid. Pan fu farw Lasarus roedd Iesu  yn wylo (Ioan 11:35) a daeth torf enfawr i gydymdeimlo a galaru gyda’i deulu.  Mae marwolaeth yn achosi poen a galar i’r teulu a ffrindiau sydd ar ôl.*
· Mae sawl achlysur yn y Beibl pan mae unigolyn yn marw ac, oherwydd ffydd a gweddi credinwyr, mae Duw wedi gweld yn dda i ddod â nhw yn ôl i fywyd –  ond byddant yn marw eto, nid atgyfodi fel Crist. 
· Nid oes rhaid bod yn hen i farw; trwy’r Beibl mae hanesion am farwolaeth plant a phobl ifanc yn ogystal â henoed.  Ni ellir osgoi marwolaeth.  Mae marwolaeth yn golygu gadael popeth daearol ar ôl: ni allwn fynd â dim  gyda ni.
Marwolaeth Cristnogion

· I Gristion mae marw yn golygu cael bod ym mhresenoldeb Duw a Christ (2 Cor.5:8) ac mae hyn yn rhywbeth cyffrous, cysurus a bendigedig!  Mae Cristnogion i fod i feithrin agwedd wahanol iawn i’r cyffredin tuag at farwolaeth oherwydd y fraint a’r wobr sydd o’u blaenau yn y nefoedd (Salm 23:4).
· Mae Cristnogion yn credu bod Crist wedi paratoi lle yn y nefoedd ar eu cyfer.  Mae’r Beibl yn dweud bod Duw yn gofalu am ei bobl wrth iddynt farw  ac y bydd diwedd ar farwolaeth (Datg.21:1-4).
· Er i’r Cristion gael cysur o wybod nad marwolaeth yw diwedd pethau, i’r rhai sydd ddim yn credu bod Iesu Grist yn Fab Duw, mae’r Beibl yn disgrifio marwolaeth fel  cyfle wedi ei golli – dim ond y rhai byw sy’n gallu dod i gredu yn Iesu.  Mae tynged y bobl yma ar ôl marwolaeth yn ddychrynllyd yn ôl y Beibl (2 Thes.1:9).
Testunau Trafod
1. Pam mae pobl yn gwrthod trafod marwolaeth?
2. Ydy’r syniad Cristnogol o fywyd ar ôl marwolaeth yn gysur neu’n ddihangfa?
3. A oes posib paratoi at farwolaeth?
Marwolaeth


Y Fframwaith Cristnogol


Cyfeirnod allweddol: ‘..Oherwydd (marwolaeth) yw’r diwedd i bawb, a dylai pawb sy'n fyw sylweddoli hynny’ (Preg.7:2)

Noddwyd gan Ebeneser, Caerdydd (Cynllun Agape)

